
	<text><body>

	<p>
	‘जादिग’ सल’माया बिनि गावनि जिउखौरां बायदिमोन। बे सल’मायाव जादिग होन्नाय बेबिलननि सानसुमै सासेनि बाथ्रा बुंनाय जादोंमोन। भलटेयार बायदिनो जादिगआबो जिउआव बायदिसिना इनाय, उदखारि, बिजिरनाय गैयै आरो खस्थ’नि मोगा-मोगि जानो गोनां जादों। सुथुर, मोन्दा बराद आरो इनाया बिखौ खिथु खिथु होसोथिंदों। दाबसे जायगानिफ्राय गुबुन दाबसे जायगासिम बियो खारखुमानो गोनां जादों आरो जोबथारनायाव मानसिनि फार्से इसोरनि अन्नाय आरो फोथायनायनि सायाव बियो सन्देह खालामग्रा जालांदों। समाज खान्थिनि सायाव, नेम खान्थिनि सायाव बिनि फोथायनाया जोबलांदों। 
	</p>

	<p>
	खारखोमानानै थानाय समखिनिआव बियो गोनोखो, सानखान्थि आयदा, मेटाफिजिक्सनि सायावबो गोथौयै फरायसोमदोंमोन। मार्कुइसआ गावनो सासे सानखान्थि आयदानि आखा-फाखा गोरों हिन्जावमोन आरो सानैबो लोगो नांनानै बै समाव बायदि हायदि रोखोमनि आयदानि सायाव फरायदोंमोन आरो नायबिजिरनाय आनजाद खालामनायजों मुखुब जानानै थादोंमोन।
	</p>

	<p>
	अब्लासिम प्रुसियानि राजखुंगुर फ्रेडेरिक (उनाब फ्रेडेरिक दि ग्रेट) जों लाइजामनि गेजेरजों भलटेयारनि लोगो जानायनि सोमोन्दोआ गोख्रोंसिन जाबोयो। फ्रेडरिकनि गुस्लायनाय लुबैसुला उदां गोसोनि गुमुर मोन्नानै भलटेयारा गोजोन्नाय मोन्दोंमोन। बियो मिजिंथिदोंमोन दि फ्रेडरिक बायदि राजाया इउरुपआव समाजारि न्याय, समानथाय आरो गोख्रोंथिनि मोनसे स’नाथि मुगा लाबोनो हागोन। भलटेयारा जेब्लाबो फोथायदोंमोनदि हादरनि जौगाथायनि थाखाय मोनसे उदां फोथायारि राजतन्थ्रआ बयनिखुरै साबसिन राहा। बियो गोजोर थाखोनि सुबुंफोरखौ राजखान्थिआरि गोहो दखल खालामनो हांख्रायदोंमोनब्लाबो राजतन्थ्रखौ फोजोबस्रांनानै मोनसे फुरा फुरि संसदआरि गनतन्थ्रखौ बियो फोथायाखैमोन। थार ओंथिआव राजा गैयै गंसे आदर्श प्रजातन्थ्रखौ बियो खालि फिसा फिसा नोगोर हादरनि अनगायै गुबुनाव आरो गाहायै फ्रान्स बायदि गंसे साग्लोबसार हादराव गायस’न्नानै गाहाम सासन थिसननाया जाथाव होन्नानै सानाखैमोन। गेजेर थाखोनि सुबुंफोरखौ बियो इंलेण्डनि आदबजों गंसे गोहोगोरा संसद दानानै हादरखौ दैदेनफैनो हांख्रायदोंमोन। बियो फोथायदोंमोन दि गोहो गोरा थामहिनबा संबिजिदआरि राजतन्थ्र आरो गेजेर थाखोनि सुबुंफोरजों दैदेनजानाय गंसे मावफुं संसदआसो हादराव नंगुबै गोजोन लाबोनो हागोन, मानगोनां माहाजोन फोलेरनि सोबख’नाय आरो गिजार्नि फोजोबस्रांगिरि खाख्रबनाय बान्दोआ रुंलांगोन, सरा सनस्रा सुबुंफोरा उदां जागोन।
	</p>

	<p>
	अब्लासिम पेरसनि फुरा सामलायनायनि बिबाना हाथियार हमनाय राइजोफोरनि आखायाव थाङो। आरो मोनसे हाथियार बाख्रि लुथिनानै राइजोफोरा 28,000 सिलाय मोनो। हाथियार गुलि बारुदजों थियारि जानाय राइजोफोरा ऐबार भाराटिया सानाथ्रि हान्जानि हेंथायै पेरिसखौ रैखा खालामनो साखाफारा जायो। राजफोलेरारि सानथ्रिनि कामाण्डारा थै गसरग्लायनायखौ गिनानै राजफोलोरारि सानथ्रिफोरखौ नोगोराव हाबनो बादा होयो। 
	</p>

	<p>
	फार्सेथिं संसदाव थान्दैफोरा गांसे गोदान संबिजिदनि सोमोन्दै बायदिसिना सावरायनो हमो। फंफ्रामबो बाथ्रा, मोनफ्रामबो दफानि सायावनो जायो गोख्रों दान्थे बिदान्थे। अब्लासिम दुलाराय संसदानो गेजेर थाखोनि सुबुंफोरनि दखलाव थाङो। मानगोनां माहाजोनफोर आरो गोजौ थाखोनि धोरोम दैदेनगिरिफोरा एरखेनानै आनज्राय लाङो। हादरनि गोदान धोनि बर्जुवा थाखोआ बे गेजेर थाखोनि सुबुंफोरनि संसदखौ गासिबो रोखोमनि मदद खालामो। रांनि बोलो हाथियारनि बोलो गासिबो बिथिंनिफ्राय बे संसदखौ गोहो गोरा खालामनो नारा नाथा नाजायो। मानोना बे संसदनि गेजेरजोंनो बिसोर हादरनि सासनखान्थि आरो समाजाव बांसिन बिबान, गोहो आरो मान बिख’नो हानाय जागोन होन्नानै बे गोदान धोनिफोरा मिजिं खालामदोंमोन। सम्राट आरो मानगोनां माहाजोन थाखोनि जौसिन राजखान्थिआरि गोहो आरो जाजकफोरनि समाजआरि आरो रांखान्थिआरि गोहो फोजोबनो बे संसदआनो मोनसे खामानिआव गोनां हाथियार होन्नानै बिसोर सान्दोंमोन। बे संसदनि गेजेरजों हादराव मान गोनां मासि आरो रां रुपा गोनां जानो बर्जुवा थाखोआ नाजादोंमोन आरो बेखायनो फारियै बांबोनाय गनतान्थ्रिक सानस्रिखौ बिसोर मोजाङै अनसुंथाय होदोंमोन।
	</p>

	<p>
	सानफा एफा बांबोनाय हाथियार गोहोखौ माबा खामानियाव बाहायनो राइजोफोरा लामा नायगिरनो हमो। बिसोरनि मेगना गोग्लैयो पेरिस नोगोरमानि गेजेराव थानाय खरं बायदि महरनि बेष्टिल जोबथेसालिनि सायाव।
	</p>

	<p>
	उननि बोसोर फेब्रुवारि दानाव बे गंनै हादरा फ्रानसनि जानानै मोनसे जुथाय जुजिथाव हाबाफारि दैदैन्नो गांसे सानथ्रि हान्जानि गोरोबथा बिलाइआव मुं लिरो।
	</p>

	<p>
	फ्रान्सआव दावराव दावसि सोमजियो। नाथाय जोबोद गोमोथाव बाथ्रादि फरासि थागिरिफ्राबो दावहासो हांख्रायनो हमो। राजतन्थ्री आरो मानगोनां माहाजोनफोरा गावसोरनि गोमानाय गोहोखौ फिन मोनफिन्नायनि मिजिंआव बे दावहा जानायखौ आरो दावहायाव गुबुन हादरारिफोरा देरहानायखौ लुबैदोंमोन। सासन बिबानाव थानाय जिरनदिन आरो बर्जुवाफोरा दावहा लुबैदोंमोन गावसोरनि सुथुर राजतन्थ्री आरो मोनगोनां माहाजोन हान्जानि सिनस्रि बुफायनानै होनानै हादरारि गोहोखौ फुरा फुरियै आखायाव लाबोनो। सादारन मानसिफोरा दावहा लुबैदोंमोन जाहाथे सिगांनि समाज बेबस्था आरो सामन्तबादि सोबख’नायनि मुगाया आरोबाव गिदिंबोफिना। बेनि अनगायैबो मानगोनां माहाजोनफोरा गिदिंबोफिनोब्ला बिसोर ‘जांख्रिथाइ खाजोना’ नि थाखाय सादारन राइजोफोरनि सायाव इनाय उदखार खालामगोन होन्नानै जनसादारना गिखांदोंमोन। अदेबानि गिनायनि जाहोनबो दंमोन, मानोना हादर नागारनाय मानगोनां माहाजोनफोरा गावसोरनि खिथेर लानायनि थांखिनि बाथ्राखौ एसेबो लाखोमा सिखोमा खालामाखैमोन।
	</p>

	<p>
	खालि रबसपियेरआल’ दानो सिगां सिगां दावहायाव बारसोमनाया मोजां नङा होन्नानै सिगिदोंमोन। बियो बुंदोंमोनदि गिबिआव गावनि नखरखौ थिख थाख खालामनानै लायाजासे बाइजोआव थांनानै जांख्रिथाइनि फोसावथाय खालामनो थांनाया मुर्खनि खामानिबोल’। बियो नखरनि बिभीसन बायदि मानगोनां माहाजोन आरो राजतन्थ्रफोरखौ गिबिआव थिख जाग्रोनानै गोदान फसंथान गोहोजों जांख्रिथाइखौ गोहो गोरा खालामनायनि बाथ्रा बुंदोंमोन। नाथाय रावबो बिनि बाथ्रायाव खोमा होआखिसै। जिरनदिनफोरनि दैदेनगिरि बृसटआ बिखौ सिरि सिरि थानो बोसोन होयो।
	</p>

	<p>
	20 एप्रिल सानखालि लेजिसलेटिभ एसेमब्लीआ अष्ट्रियानि बेरेखायै दावहा फोसावो।
	</p>

	<p>
	खालि अष्ट्रियानि बेरेखायैल’ दावहा फोसावनानै आरो प्रुसियानि बेरेखायै फोसावाजासे फरासि दैदेनगिरिफोरा सुथुरनि सिबिराव गावस्रानाय सोमजिहोनो नाजादोंमोन। 
	</p>

	<p>
	नाथाय बे लोगो जालायनायनि फोसाव बिलाइआ गोदान फरासि रिपाब्लिकनिसिम बानसे गोदान जेंनानि बिबान लाबोनानै होफैयो। इउरुपनि राजफोलेरा बे खामानिखौ गावसोरनि खुंथाय आरो थामोनथानि फार्से मोनसे गोख्रों जुजिथाय होन्नानै गनायो। गुबुन फार्से फरासि सानथ्रि हान्जाया उदां खालामनाय हादरफोरावबो बायदिसिना गोजोन्नाय गैयै थासारि नुजाथियो। बै हादरफोराव सामन्तबाद बोखारनायखौ राइजोफोरा मोजां मोनोब्लाबो फरासि सानथ्रि हान्जाया गावनि थाखाय टेक्स खाजोना खांनायाव बिसोर रागा जोंफिनो। बेनि अनगायैबो राइन दैमानि दै लामाखौ बयनिबो थाखाय उदां खालामनानै होनायनि बाथ्रा फोसावनायाव डेनमार्कआ जोंब्लावखाङो, मानोना आगुनि गोरोबथा बायदियै राइन दैमायाव बेफार फालांगि खालामनायाव बिसोरहा एखुथा मोनथाय दंमोन। इंलेण्डआबो राइन दैमानि सायाव फरासिनि गोहो बाहायनायखौ मोजां मोनाखैमोन मानोना गेजेर इउरुपजों इउउरुपनि मोनसेल’ बेफार फालांगिनि लामाया जाबाय बे दैमा। बायदिसिना खोथा लोगो नांनानै गोदान फरासि रिपाब्लिकनि बेरेखायै इउरुपनि राज फोलेरा हान्जा जथायनाय खामानियाव आखाय होजेनो। जागायजेनो फार्ष्ट कवालिसननि।
	</p>

	<p>
	अब्लासिम फ्रान्सआव सम्राटनि बिसारनि थाखाय दाबि दैखांनाया गोख्रोंसिन जाबोयो। बिग्रायारि आरो प्रजातन्थ्रीफोरा सम्राटनि बिसारनि थाखाय गिबिआवनो दाबि दैखाङो आरो पेरिसनि सादारन राइजोफोरा बे खामानिआव गोख्रों मदद होयो। पेरिसनि कमिउन आरो सेकसनफोरनिफ्राय दाबि खालामनाय, सिगिहरनाय लाइजाम, खावलायहरनायफोरा थाद’नाय गैयाजासे फैनो हमो। जायगा जायगा राइजोफोरा धर्ना होनाय, हान्जा सुरनायबो खालामो। मन्टागनार्डफोरा बे हाबा फारिखौ दैदेन्नो सिगां बोयो आरो बेनि जाहोनाव जिरनदिनफोरजों बिसोरनि सानस्रि गोरोबलायै थिखिनि बिजौआव सौहैयो।
	</p>

	<p>
	जिरनदिन दैदेनगिरिफोरा मिथिगौमोनदि सम्राटखौ जुदि बिसार खालामनाय जायो, अब्ला जायफोर साखि, फोरमान, दलिल लाइजामफोर दङ; बेनिफ्राय जोबोद गोरलैयैनो सम्राटआ दायनिगिरि होन्नानै फोरमान जागोन। आरो अब्ला जानो होगौ बिखौ साजा, आनकि जिउ साजाबो होनो हागौ। बेनि जाहोनाव इउरुपनि राजफोलेरदजों दि फ्रान्सआ दावहा होनांगोन बेयो रोखा। बिसोर दा दावहा नागिरा मानोना बे दावहायाव बिसोरनि सार्थआनो ख’हा जागोन बयनिखुरै बांसिन। बेखायनो बिसोर बायदिसिना सोलोजों बे बिसारखौ फासयनो नाजायो।
	</p>

	<p>
	दाँ-टँनि बे खामानिआव बयनिखुरै बांसिन हेंथा फैदोंमोन मारानिफ्राय। माराया जेब्लाबो गावनि गोबौ लिरनायजों जिरनदिनफोरनि सायाव गाग्लोबनानै सादारन मानसिफोरनि गोसोआव जिरनदिन बेरेखा सानस्रि जावरिखांहोनो मोजाङै हाफुंदोंमोन। हादरनि बे गोदान थासारिआव माराया फुरा फुरि महरै सादारन मानसिफोरनि बुंथिगिरि जादोंमोन। बिनि जिरनदिन बेरेखा दावबायनायनि गेजेराव स्रेनि सौग्रावलायनायनि फिसाख्रि हाबनानै दङ। जिरनदिनफोराबो ऐबार माराखौ खेबसे मोजाङै होख्लायनो नारा नाथा नाजायो। “फाग्लायाखौ” एसेबां दिन आरो सहायनानै थानो हाथारलिया! बिसोर कनभेनस्वनाव माराया हादराव बुथारग्लुंनाय आरो एकनायकत्वबादखौ लाय होग्रा होन्नानै ट्राइबुनेलआव बिनि बिसार खालामनो मोनसे थांखि फास खालामहोनो हायो। नाथाय हाजार हाजार पेरिसनि राइजोफोरा मारानि जानानै लामायाव ओंखारबोयो। माराया बिसोरनि गेजेराव जोबोद मोजां मोनजाग्रा।
	</p>

	<p>
	“जाय मानसिंआ जोंनि जानानै एसेबां सानसिम बाथ्रा बुंबोदों, बै मानसिखौ जों लाजि फोनांनो होआ।” बेनो बिसोरनि रावमोन।
	</p>

	<p>
	राइजोफोरनि रागाखौ नुनानै बिसारगिरिफोरा माराया दाय गैया होन्नानै राय होनो गोनां जायो। रंजानायजों उसिफावनाय राइजोफोरा माराखौ फाफ्लिआव लानानै पेरसनि राजा लामायाव दिहुनो मोनसे जोबोद गिदिर हान्जा सुरनाय। बेनि उनाव माराया आरो गोहो गोरासिन जाबावो। बियो ऐबार जिरनदिनफोरनि गासिबो हेंथाखौ नेवसिनानै गावनि मोनसे थांखिखौ कनभेनस्वनाव गनायथि होनो हायो। बे थांखिआ जाबाय जाग्रा मुवा आरो गोनांथार जानाय मुवा बेसादनि मोनसे थिखानाय हाटाइनि बेसेन थि खालामनानै होनाय। पेरिस कमिउननि बे दाबिखौ माराया कनभेनस्वननि गेजेरजों आजाव होनानै आयेनाव महर मोनहोयो। बे राहानि उनाव नाथाय हादराव आरो दावरा दावसि जायो। गावनि सार्थ खहा जानायाव धोनि बेफारि, बर्जुवा आरो जिरनदिनफोरा बेनि अजद खालामो। बिसोर बे राहाखौ फलें खालामनो थाखाय थै-थां नाजाथाबो। बेफारिफोरा मुवा बेसादखौ दोनखुमनानै नंखाय आंखाल सोमजिहोयो। बेसादनि बेसेनखौ खमायनानै खाना होखानायाव दिहुनग्राफोरहाबो मुलाम्फाया खमायो, जाहोनाव दिहुनग्राफोराबो दिहुनथायखौ खमायनानै होयो। दिहुनग्रा आरो बायग्राफोरनि गेजेराव सौग्रावलायनाय सोमजिखाङो। गुबै हाटाइनि समानैनो गंसे गोसोम हाटाइ जोनोम मोनो। सादारन मानसिनि दुखु जाल्लाया बांलांनायाव बिसोर खुद्रिनो हमो।
	</p>

	<p>
	“नोंसोरनि बेयो जेबो गनतान्थ्रिक हादर नङा।” जेकस रक्स होन्नाय जांख्रिथाइआरि सासे दैदेनगिरिआ बुङो। “मानोना, नोंसोरो धोनिफोरनि हेंथायै जेबो राहा लायाखै। थांनाय बोसोरब्रैआव जांख्रिथाइनि गासिबो मुलाम्फाखौ धोनि सुबुंफोरसो मोनजादों। गोजाम मानगोनां माहाजोनफोरनिखुरै गिथावसिन बे गोदान बेफारि मानगोनां माहाजोनफोरा जोंखौ दिनै सोबख’दों। बिसोरनि लुबैनाय हास्थायनायनि जेबो सिमा गैया। बेखायनो मुवा बेसादनि बेसेना बारायगासिनो दङ। बे मुलाम्फा लुबैसुलाफोर आरो स्रमिकफोरनि गेजेरनि थैनाय थांनाय सौग्रावलायनायखौ फोजोबथारनांगोन - मानसिनि जिउनिखुरै बै बदमाइसफोरनि सम्पतिआसो बांसिन बेसेन गोनां जाबाय दा? जिउनि सानफ्रामबोनि गोनां जानाय मुवा बेसाद रान्नाय खान्थिआ सरखारनि सामलायनायनि सिङाव जानाया मोजां, जेरैबायदि सानथ्रि हान्जाया सरखारनि सिङाव थायो। गासै खान्थिखौनो सोलाय सल’ खालामाजासे खालि धोनिफोरनि सायाव बांसिनै टेक्स खाजोना फज’ब्लानो खामानि जाया, मानोना बैफोरखौ सुदयै आसोलै बिसोर फिन सादारन मानसिफोरनिफ्राय दैखांनानै लाफिनगोन। बे बायदि रोखोमनि सोबख’नायनि खान्थिखौनो फोजोबस्रांनायनि गोनांथार।”
	</p>

	<p>
	रांखान्थिआरि दिदोम नङै थासारिआ फ्रान्सआव बायदिसिना गुलुं गुजुं सोमजि होयो। फालांगिरिफोरनि खैसाराव नंखाय फाला आंखाल सोरजिनाय जायो। गुबुन फार्से बाइजोआरि सुथुरफोरनिफ्रायबो हादरा गिनांगौ दङ। बे थासारिजों मोगा मोगि जानो खुंगिरिफोरा लामा नागिरो। गोबां बिग्रायारिफोरा खामानिआव गैयै सरखारखौ बोखारनानै स्रमिकफोरखौ खुंथाय गोहोखौ आखायाव लाबोनो अर सुनानै होयो। माबोरै बै मुलाम्फा लुबैसुला, केलेंखारिआव गोजोमग्रा बेफारिफोरखौ फेजेन्नानै रांखान्थिआरि दिदोमथि लाबोनानै हादराव गोजोन फसंनो हायो? सासे सोद्रोमाया बुङो “सन्थ्रास”, सन्थ्रासनि गेजेरजों बे खामानिखौ मावनाया मोजां। मुलाम्फा जाग्रा सुरां बेफोरिफोरनि गोसोआव गिनाय सोनानै होनानैसो बिसोरखौ दबथायनो हानाय जागोन।” पेरिसनि मेयरा कनभेनस्वनसिम मोनसे थान्दै हान्जा दैदेनलांनानै दाबि दैखाङो, “हान्जासे जांख्रिथाइआरि सानथ्रि हानजाया गंसे दावबायारि गिल’टिननि गेजेरजों दुलाराय फ्रान्सआवनो दावबाय जोबनानै गासिबो जिरनदिन, मुलाम्फा जाग्रा थुबिल दोनथुमग्रा फालांगिफोरखौ जिउ साजा हो।”
	</p>

	<p>
	कनभेनस्वननि जोबथा बुब्लिआ गसंफैयो।
	</p>

	<p>
	बिग्रायारि जेकबेफोरखौ होखारहरनायनि उनाव उदां खान्थि फोथायारि बर्जुवा सोद्रोमाफोरा सिगांनि गोबां आयेन कानुन नेम खान्थिखौ दैखांनानै होयो। सन्थ्रासनि खुंथायखौ फोजोबो। ‘ल अब सासपेक्स’ आरो गुबुन गुबुन दबथायलु आयेन कानुनफोरखौ बोखांनानै होनायाव हादरनि मानसिफोरा गोजोननि हां लायो। नाथाय थार्मिडरिय सोद्रोमाफोरा (थार्मिड’ दानाव सासन गोहो दखल खालामग्राफोर) उदां खान्थि आजावनायाव हादर खुंनायाव गोबां लोरबांथि नुजाथियो। फिथाय महरै समाजाव आब्रुथि गैयैआ बांबोनो हमो।
	</p>

	<p>
	बे थार्मिडीयान सोद्रोमाफोरनि खुंथाय बुब्लिआ बायदिसिना रोखोमनि गावजों गाव गोरोबलायै खान्थि, गावस्रा गावस्रि, बायदिसिना बेले बेजेजों बुंफबनायमोन। नाथाय बे गासिबोनि गेजेरजोंबो फंसे बाथ्राया नाथाय रोखायै नुजाथिदोंमोनदि गोदान सोद्रोमाफोरा समाजाव आरो राजखान्थिआव सादारन मानसिनि गोहो बोलोखौ फोजोबनो लुबैयो। एसेबां दिनसिमहालागै फ्रान्सनि जांख्रिथाइनि गाहाय सामलायग्रा गोहो आरो गाहाय बिथाया जादोंमोन जांख्रिथाइआरि जनसादारन, गाहायै पेरिसनि राइजोफोर। बिसोरनि नारसिन्नायनि सिगाङाव सरखारा बायदिसिना फोसाबलु हाबाफारि लानो गोनां जादोंमोन आरो समाजाव बर्जुवा थाखोनि गोहो बोलोखौ खमायनानै रांखान्थिखौ हादरारि सामलायनायनि सिं खालामनो नाजादोंमोन। दा बर्जुवाफोरा फिन समाजाव बर्जुवा थाखोखौ गोहो गोरा खालामनो थाखाय उदां रांखान्थिआरि राहानि महर होनायनि मुङाव फिन धनतान्थ्रिक रांआरि राहाखौ गोख्रों महर होनो लाहार फाहार खालामो। बेखायनो रांखान्थि आरो समाजआरि जिउनि सायाव हादरनि गोहोमखौ बिसोर खमायहोबोयो। हादर सामलायनाय रांखान्थिनि गासिबो आदर्शखौनो बिसोर सेवहांगार खालामो आरो रबसपियेरा खानानै होनाय बेसादनि बेसेननि जौसिन सिमा आरो स्रमकनि मजुरिनि जौसिन सिमानि राहाखौ बोखांनानै होयो। जाहोनाव स्रमिकफोरा मजुरि बांहोनो थाखाय नाजानो उदांस्रि मोनो नाथाय लोगोसे बेफारिफोराबो मुवा बेसादनि बेसेनखौ उदाङै बारायनानै होनायाव खाबु मोनो।
	</p>

	<p>
	गुबुन फार्से नेपलियननि देरहासारनाय रादाबआव दुलाराय फ्रान्सआव रंजानायनि दैथुन जावरिखाङो। बयनिबो खुगा खुगा खालि नेपलियननिल’ बाथ्रा। डाइरेक्टफोरा नेपलियननि बिदि जोबोद मोजां मोनजानायखौ मोजां मोनाखैमोन। बिसोर खेबनैसो पेरिसनिफ्राय मानसि थिनहरनानै नेपलियनखौ सासनाव लाखिनोबो फेलें नाजादोंमोन। डाइरेक्टफोरा गिखांदोंमोनदि मोजां मोनजानाय आरो दावहा देरहानायजों गोहो गोरा जानाय नेपलियना जुदि गावसोरखौ गोहोनिफ्राय बोख्लायोब्ला!
	</p>

	<p>
	नाथाय सोमोनांथाव रोखोमै दावहायाव देरहासेआवबो फ्रान्सनि सिंनि हालोदआ अब्लाबो जोबोद गाज्रि। रांखान्थिआव अब्लाबो लोरबांथार। मुवा बेसादनि बेसेना हुर मुर बांनो हमदों। आंखाल नुजाथिनो हमदों। केलेंखारिआ गासिआवबो रोदा सुनो हमदों। डाइरेक्टरफोरा केलेंकारिआव बावगोमा हाबदों। बे हालोदआव सुथुराफोरा लाय मोनदों। सोरगिदिं जेरैथिंबो सरखार आरो डाइरेक्टरफोरनि बेरेखायै मानसिफोरनि रागाया दावखोनो हमो। अब्लासिम खेबसेबाव सिगांनि बायदि जांख्रिथाइआरि सरखार, सिगांनि संबिजिद आरो हादरजों सामलायजानाय रांखान्थिनि फार्से बिग्रायखांनाया जागायजेनफिनो। आथिखालनि बर्जुवा सरखारनि पुजिबादि नेम खान्थिनि बेरेखायै ऐबार राव होयो फ्रस’वा एमिलि ग्रेकास बेबुफआ। मानसिफोरनि गेजेराव जेकबेनि आदर्शआ दाबो फुरा फुरि जोबलांथाराखै। नाथाय सादारन मानसिनि मददनि आंखालाव बे जावरिखांनायाबो जाफुंसाराखिसै। सादारन मानसिफोरहा जांख्रिथाइनि सायाव फोथायनाय गोमाबोनो हमदों। राजतन्थ्रनि फार्से बानबुंथाय होनाया बेखायनो गोहो गोरा जाबोयो। आनकि गोबां बर्जुवा संसदि सोद्रोमाफोराबो फिन संबिजिदआरि राजतन्थ्रनि बाथ्राखौ सानफिन्नो हमो। लाजारे कार्नट होन्नाय डिरेक्टरा फारियै राजनन्थ्री आदर्शनि फार्से गेलेमलांनो हमो। आरो गोबांआनो सासे गोहो गोरा गोख्रों दैदेनगिरिनि सिमां नुनो हमो जाय प्रजातन्थ्री फ्रान्सनि गासिबो जेनांफोरखौ सुस्रांनानै मोनसे गोजोन आरो गोहो गोरा मुगा बरायनानै लाबोफिन्नो हागोन। 
	</p>

	<p>
	फंबाय लुसिय’आ नुनो मोनो बाथ्राया गिख्रंथाव। बियो थाबैनो गराइआव गाखोनानै नेपलियनखौ लोगोआव लाफानानै सानथ्रि हानजानि सिगाङाव थांनानै बुंहैयो, “बाजौसा संसदनि आफादगिरि महरै आं फोसावोदि संसदनि बांसिन सोद्रोमाखौ आथुमसे थिउरिया सोद्रोमाया गादबनानै दोनदों। बिसोर गावनि लोगोफोरखौ बुथारनो सिगिदों। इंलेण्डनिफ्राय गुस जानाय बदमाइसफोरा जौसिन संसदनि रायनि बेरेखा आखु दिन्थिदों आरो जौसिन संसदा थिसन्नाय नोंसोरनि सानथ्रि गाहायखौ आयेननि आफाखि खालामनांगौ होन्नानै होसिख्रावदों। हे सानथ्रि हानजाफोर, नोगोरारिफोर, आं संसदनि बांसिन अनजिमानि सोद्रोमाफोरखौ रैखाथि होनायनि बिबानखौ नोंसोरनि आखायाव गथायबाय। जायफोर सोद्रोमा आंजों दंफायो, बिसोरसो संसदनि नंगुबै सोद्रोमा, आद्रा गासिबो थिउरियाफोरखौ होखारहरनो गोनांथार।”
	</p>

	<p>
	नेपलियननि बिखानि सिगाङाव गंसे लांथिया थुंग्रि हमनानै बियो बुङो, 
	</p>

	<p>
	“जुदि आंनि बिदाया फ्रान्सनि उदांस्रिखौ खैफोद गोनां खालामनो नाजायो अब्ला बिखौ आं गावनो बुथारगोन।”
	</p>

	<p>
	नेपलियनखौ नुनाय आरो लुसियनि बाथ्रा खोनानायनि उनाव सानथ्रि गाहाय मुरानि दैदेन्नायाव सानथ्रि हान्जाया संसद भबनसिम हाबलाङो आरो गासिबो थिउरिया सोद्रोमाखौ होखार हरो। जेबो बुथारलायनाय जेबो थै गसरलायनायनि गोनांथि जायाखिसै। सोद्रोमाफोरा गाव गावनो लामफैथा होयो। बिग्रायारि जेकबेफोरखौ दबथयनायाव जौसिन संसदा जोबोद मोजां मोनो आरो लोगो लोगो गांसे बिथोन जारि खालामनानै ‘डिरेकटवार’खौ सिफायना होनानै साथाम कनसालनि गंसे कनसुलेट दानानै होयो। बे गिबि साथाम कनसाला जाबाय सिये, डुक आरो नेपलियन। ससंदनि जथुम्माखौ दोनथ’नानै बे कनसुलेटखौ फ्रान्सनि थाखाय गांसे गोदान संबिजिद रनसायनायनि बिबान होनाय जायो।
	</p>

	<p>
	जांख्रिथाइनि जि एसे बायखोन्दा दंबावोमोन, ऐबार बेबो जोबबाय। दानिया जागाय जेनबाय नेपलियननि सासननि मुगा।
	</p>

	<p>
	डुरान्टनि बादिब्ला जांख्रिथाइनि सिगां बाहागोआव थामहिनबा सन्थ्रासनि खुंथाइ जागायजेन्नायनि आगोलावनो लानाय हाबाफारिफोरासो जांख्रिथाइनि गाहाम फिथाइफोरखौ होदोंमोन। उदांस्रि, समानथि आरो खौसेथिनि आदर्शआ बे बुब्लखिनिआव गोसारद्लादोंमोन। मानोना सन्थ्रासआ थार ओंथिआव गासैबो समावनो गंसे थाखो गैयै समाज दानो थाखाय नांनाय बिथांखि थाखानाय सन्थ्रास नङामोन। जेरै मेरै थांखि गैखायाजासे बाहायनायाव बे थांखि दोरोदनानै गावबा गाव बिथाखोआव ओंखारख्लायनानै मुगैथाव हाबिलास सुफुंनायनि अरगेंआव महर मोनहैदोंमोन आरो समाजनि गासिबो सादारन मानसिनिनो जिउखौ बियो बिस गोनां खालामदोंमोन। सन्थ्रासनि बुब्लि खिनियाव बेखायनो थै बोहैनाय आरो बुथारनायनि अरगेंआ मानसिनि गोसोआव जांख्रिथाइनि फार्से आंगायनाय सानस्रिसो सोरजिदोंमोन। बे खान्थिनि जाहोनाव सोमजिनाय दिदोम नङै हालोदआव सादारन मानसिआ जांख्रिथाइ आरो गनतन्थ्रनि फार्से फोथायनाया फारियै गोमाबोनो हमजेनदोंमोन। बेखायनो बिदि थासारिनि गेजेराव एकनायकत्वबादि गोहोनि जोनोम जानो हादोंमोन, जोनोम जादोंमोन नेपलियननि।
	</p>

	<p>
	नाथाय फरासि जांख्रिथाइनि जि देरसिन बिहोमा, जायफोर बिजाउन बैफोरो जांख्रिथाइनि अनगायै जाथावगौमोन दा? डुरानटनि बादिब्ला हयथ’ जागौमोन। इंलेण्ड आरो आमेरिका बायदि हयथ’ फ्रान्सआवबो उध्यगआरि गेवलांसारहोनाय आरो गनतान्थ्रिक रांखान्थिनि गोहोमाव मानसिनि संग्रामि सांग्रांथिनि गेवसारनायनि लोगो लोगो लासै लासै बे गुरस्लायनायफ्रा जागौमोन। नाथाय मा जागौमोन मा जायामोन बै सोंथिया थारै ओंथि गैया। ओंथि गैया बे जाहोननि थाखायदि समाज सोलायनायनि बे जारिमिनारि हाबाफारिनि फिथाइ महरै जादोंमोन फरासि जांख्रिथाइआ।
	</p>

	<p>
	फरासि जांख्रिथाइनि फिथाइफ्रा खालि उदांस्रि, समानथि, खौसेथिनि थैनो रोङै आदर्श, हादररारि सोलोंथाय खान्थि, मेट्रिक बिखान्थिनि जखा सुनाय आदब, गिर्जा आरो हादरखौ बोखावनायावनो सिमा थाया जासे बे जांख्रिथाइनि फिथाय साग्लोबसार गोहोम गोजान इयुनसिम गोसार हैनाय जारिमिनाव फरासि जांख्रिथाइआ मानसिनि समाजआरि, राजखान्थिआरि आरो गोसोआरि गुरस्लायनायनि मोनसे जोबोद गेदेमा ओंथि गोनां आगान। बेयो दुलाराय मुलुक सुबुंथिनि गोसोखौ गुवार, उदां सानस्रि फोथायआरि आरो आदर्श गोनां खालामो। आरो बे खिनियावनो फरासि जांख्रिथाइनि जाफुंसारनायआ।
	</p>

